
Bismillahirrahmanirrahim,

Assalamualaikum warahmatullahi wabarakatuh.

Salam Sejahtera dan Salam Malaysia MADANI.

SALUTASI SEWAJARNYA

Alhamdulillah, setinggi-tinggi kesyukuran kita panjatkan ke hadrat
Allah SWT kerana dengan limpah kurnia dan izin-Nya, kita dapat
bersama-sama hadir dalam Program Pemerkasaan Wanita dan
Komuniti MARA Tahun 2026 di Besut, Terengganu yang
bertemakan “Wanita dan Komuniti Memperkasa

Keusahawanan”.

Program ini merupakan satu inisiatif yang amat signifikan dalam
usaha memperkukuh peranan wanita sebagai tonggak penting

dalam pembangunan masyarakat dan kemajuan negara.

Saya ingin merakamkan setinggi-tinggi penghargaan dan terima
kasih kepada pihak penganjur MARA Negeri Terengganu,
serta Akademi Kenegaraan Malaysia (AKM) selaku rakan
kolaborasi strategik, jawatankuasa pelaksana serta semua pihak
yang telah bertungkus lumus menjayakan penganjuran program

yang penuh bermakna ini.



Hadirin sekalian,

Tujuan utama pelaksanaan program ini adalah untuk memperkasa
wanita Bumiputera dalam bidang ekonomi. Melalui penekanan
konsep 3P, iaitu Penyertaan, Pemilikan dan Penguasaan,
MARA berperanan memperkukuh keupayaan wanita agar menjadi
lebih berdaya tahan, inovatif dan berkemampuan menjana
pendapatan secara berdikari. Usaha ini bukan sahaja memberi
manfaat kepada wanita sebagai individu, malah turut
menyumbang kepada kemakmuran ekonomi keluarga,
pembangunan komuniti, dan kemajuan negara secara

keseluruhan.

Selain itu, program ini turut memberi pendedahan serta akses
kepada pelbagai inisiatif keusahawanan MARA seperti geran
padanan, kemudahan pembiayaan, program inkubator, latihan
keusahawanan, serta fasiliti perniagaan yang lengkap dan
kondusif. Melalui sokongan yang menyeluruh ini, MARA
berperanan membantu usahawan wanita mengembangkan
perniagaan secara mampan, meningkatkan daya saing dan
menembusi pasaran yang lebih luas, sekali gus memperkukuh

peranan wanita dalam memacu pertumbuhan ekonomi negara.



6. Saya difahamkan pada tahun ini, MARA Negeri Terengganu
secara keseluruhannya telah diperuntukkan kemudahan
pembiayaan sebanyak RM29 juta dan RM3.7 juta daripadanya

adalah peruntukan untuk Skim Kemudahan DanaNita.

/. Peruntukan ini mencerminkan komitmen MARA dalam
memperkasa usahawan wanita Bumiputera melalui Skim
DanaNITA, iaitu kemudahan pembiayaan yang diwujudkan
khusus untuk membantu wanita mendapatkan modal bagi
memulakan, memperkukuh dan mengembangkan perniagaan
mereka. Saya berharap lebih ramai wanita di Terengganu akan
merebut peluang ini bagi meningkatkan daya saing dan

memperluaskan potensi perniagaan masing-masing.

PERANAN WANITA DAN CABARAN PERNIAGAAN

Hadirin sekalian,

8. ‘Tangan Yang Menghayun Buaian, Mampu Menggoncang
Dunia’. Bait keramat ini bukan sekadar ungkapan puitis, tetapi
satu pengiktirafan terhadap kekuatan luar biasa yang
tersembunyi di sebalik kelembutan seorang wanita. Wanita
bukan sekadar hadir sebagai pelengkap, tetapi sebagai

pencetus kepada harapan, kekuatan dan masa depan.



10.

11.

Keistimewaan Program Pemerkasaan Wanita MARA dan
Komuniti MARA Tahun 2026 Peringkat Parlimen Besut ini
tidak hanya terletak pada perkongsian ilmu keusahawanan,
tetapi turut menampilkan elemen penghargaan dan pembinaan
ciri-ciri kepimpinan dalam kalangan wanita. Lebih menarik,
program ini turut membuka ruang kepada para usahawan wanita
untuk mempamerkan dan menjual produk masing-masing
melalui penyediaan booth jualan. Secara tidak langsung, inisiatif
ini menyokong pertumbuhan ekonomi komuniti dan

memartabatkan peranan wanita sebagai pemacu pembangunan.

Bukan itu sahaja, program ini turut memberi penekanan kepada
pembangunan kemahiran dalam kalangan wanita Bumiputera,
khususnya dalam aspek pengurusan perniagaan, pemasaran
digital, literasi kewangan, serta penguasaan teknologiterkini
agar usahawan wanita lebih bersedia dan yakin untuk bersaing
secara efektif di pasaran terbuka. Melalui latihan dan bimbingan
yang komprehensif, MARA berperanan membantu usahawan
wanita memperkukuh kecekapan profesional, merancang strategi
perniagaan yang lebih berkesan, serta membina asas perniagaan

yang mampan dan berdaya tahan untuk jangka masa panjang.

Sebagai seorang usahawan, cabaran adalah sebahagian
daripada perjalanan yang tidak dapat dielakkan. Justeru, kita
perlu sentiasa bersedia untuk melakukan transformasi dalam
perniagaan seiring dengan perubahan zaman dan keperluan

pasaran. Bagi usahawan wanita khususnya, antara cabaran



12.

13.

utama yang sering dihadapi adalah dari segi faktor sumber.
Sumber yang dimaksudkan sama ada sumber kewangan, bahan

mentah, mahupun peralatan.

Namun begitu, di sebalik cabaran, terselit peluang yang perlu
direbut. Saya menyeru kepada semua usahawan wanita di
Negeri Terengganu! Ambil peluang yang masih terbuka luas,
sama ada dalam bentuk pembiayaan mahupun latihan dan
bimbingan yang mampu mengukuhkan lagi asas perniagaan
supaya lebih berdaya saing. Pihak MARA sentiasa bersedia
membantu. Kunjungilah Pejabat MARA Daerah yang berdekatan
untuk mendapatkan maklumat terkini berkaitan kemudahan,
khidmat nasihat dan pelbagai skim pembiayaan yang
ditawarkan. Usah tunggu lama, bertindaklah hari ini untuk masa

depan yang lebih gemilang.

DIGITALBIZ DAN TRANSFORMASI DIGITAL USAHAWAN

Selaras dengan aspirasi pendigitalan negara, MARA turut
memperkenalkan Program Pendigitalan Perniagaan
(DIGITALBIZ) di bawah Program Pembangunan Usahawan
MARA (PUSMA). Inisiatif ini bertujuan membantu usahawan
Bumiputera, khususnya usahawan wanita, mengadaptasi
teknologi digital dalam pengurusan dan pengembangan

perniagaan agar kekal berdaya saing dalam ekonomi digital.

Melalui DIGITALBIZ, para usahawan diberi pendedahan dan
latihan berkaitan pemasaran digital, platform e-dagang,
penggunaan media sosial, penjenamaan digital serta aplikasi
teknologi baharu termasuk kecerdasan buatan (Artificial
Intelligence atau Al) bagi meningkatkan kecekapan operasi dan

memperluaskan capaian pasaran.

HARAPAN DAN ASPIRASI : MELAHIRKAN WANITA BERDAYA
SAING DAN BERKEYAKINAN

Hadirin yang saya kasihi sekalian,

Besarlah harapan saya agar program ini menjadi titik permulaan
kepada peningkatan keyakinan diri, ilmu pengetahuan dan
kemahiran dalam kalangan para peserta, khususnya dalam bidang
keusahawanan dan  pembangunan  komuniti.  Dengan
pendedahan, latihan dan bimbingan yang diberikan, saya yakin
para peserta akan lebih bersedia untuk mendepani cabaran
ekonomi semasa, berani meneroka peluang baharu serta

mengembangkan potensi diri ke tahap yang lebih cemerlang.

Saya juga berharap agar para peserta tidak hanya menjadi
usahawan yang berjaya, malah tampil sebagai pemimpin komuniti
dan agen perubahan yang mampu memberi inspirasi kepada
wanita lain untuk turut melangkah ke hadapan. Apabila wanita
diperkasakan dengan ilmu, kemahiran dan peluang, wanita bukan

sahaja mampu meningkatkan taraf hidup keluarga, malah menjadi

pemangkin kepada pembangunan masyarakat, pengukuhan

ekonomi setempat dan kemajuan negara secara keseluruhannya.

MEMBINA JARINGAN DAN EKOSISTEM KEUSAHAWANAN

Program ini juga diharapkan dapat menjadi wadah untuk
memperkukuh jaringan sosial dan profesional dalam kalangan
wanita, sekali gus mewujudkan ekosistem keusahawanan yang
saling menyokong, berkongsi pengalaman dan membuka peluang
kerjasama strategik. Saya percaya, apabila wanita saling
memperkasa antara satu sama lain, lebih banyak peluang dapat
diwujudkan untuk membangunkan potensi diri, memperluaskan
jaringan perniagaan serta memajukan komuniti secara

menyeluruh.

Saya menyeru kepada semua peserta agar memanfaatkan
sepenuhnya setiap ilmu, pengalaman dan jaringan yang diperoleh
sepanjang program ini. Saya yakin, dengan iltizam, kesungguhan
dan sokongan yang berterusan daripada MARA serta rakan-rakan
strategik, lebih ramai usahawan wanita akan tampil sebagai
peneraju perubahan, bukan sahaja dalam bidang keusahawanan,
malah sebagai inspirasi kepada komuniti dan generasi akan

datang.



19.

20.

21.

PENUTUPAN

Sekali lagi saya ingin merakamkan setinggi-tinggi tahniah dan
syabas kepada semua pihak yang telah bertungkus-lumus
menjayakan program ini. Semoga usaha murni ini sentiasa
diberkati dan terus menjadi pemangkin dalam memperkasakan

wanita demi kemajuan masyarakat dan negara.

Dengan penuh keyakinan, saya percaya bahawa wanita
Terengganu, khususnya wanita di Parlimen Besut ini mempunyai
potensi besar untuk terus melangkah jauh dalam bidang
keusahawanan. Dengan semangat, ilmu dan sokongan yang ada,

impian anda akan tercapai.

Akhir kata, dengan lafaz Bismillahirrahmanirrahim, saya dengan
sukacitanya merasmikan PROGRAM PEMERKASAAN WANITA
& KOMUNITI MARA 2026 PARLIMEN BESUT.

Sekian
Wabillahi taufik walhidayah
Wassalamualaikum warahmatullahi wabarakatuh

Salam Pemerkasaan Wanita MARA!



